Անձնավորված աշխատանքային հարաբերությունները խոչընդոտում են Հայաստանում արհմիությունների զարգացումը

20:56, 23 Նոյեմբեր, 2011
ԵՐԵՎԱՆ, 23 ՆՈՅԵՄԲԵՐԻ, ԱՐՄԵՆՊՐԵՍ: Հայաստանի 725 արհեստակցական միությունները միասին ունեն 241 հազար 330 անդամ: Ինչպես Ծաղկաձորում մեկնարկած սեմինարի ժամանակ այսօր նշեց Հայաստանի արհմիությունների կոնֆեդերացիայի փոխնախագահ Բորիս Խառատյանը, 1990 թ. անդամների թիվը հասել է 1 միլիոն 500 հազարի: «Եթե համեմատենք զբաղվածության ցուցանիշի հետ, այսօր այն կազմում է 22 տոկոս, ինչը նորմալ է»,- ասաց Խառատյանը: Համաձայն «Արհմիությունների մասին» ՀՀ օրենքի' արհմիություն կարող է ձեւավորվել անգամ երեք մարդու առկայության դեպքում:
«Ի տարբերություն արտերկրի, մեր օրենքում սահմանափակումներ չկան' բացառությամբ այն հանգամանքի, որ արհմիության անդամ չեն կարող դառնալ զիծառայողները, դատավորները»,- նշեց Խառատյանը: Այն հարցին, թե ինչու է Հայաստանում արհմիությունների մասին պատկերացումը շատ թույլ' ի տարբերություն եվրոպական պետությունների, ՀԱՄԿ փոխնախագահը պատասխանեց, որ այդ պատկերը պայմանավորված է Հայաստանի արդյունաբերությամբ: «Մեր երկրում աշխատանքային հարաբերությունները մեծ մասամբ ձեւավորվում են անձնավորված, ինչը չի կարող արհմիությունների գործունեության համար նպաստավոր լինել»,- հավելեց նա:

